Бонч-Асмалоўская (Вахоўская) Варвара Іванаўна, нарадзілася ў 1855 г. у Херсонскай губ. Рэвалюцыянерка-народніца, жонка А.В. Бонч-Асмалоўскага. 3 дваран. У час вучобы ў Камянец-Падольскай гімназіі далучылася да рэвалюцыйных ідэй. У 1872 г. вучылася ў Цюрыху, дзе ўступіла ў бакунінскі гурток М.П. Сажына, Наведвала сходы гуртка П.Л. Лаўрова. У 1873 г. вярнулася ў Расію, вяла рэвалюцыйную прапаганду. Арыштавана ў пачатку 1874 г., затым у пачатку 1875 г. Пасля амаль 3-гадовага турэмнага зняволення па «працэсу 193-х» (І.М. Мышкін, С.П. Кавалік і інш.) прыгаворана да ссылкі. Па хадайніцтве бацькі перададзена яму на парукі. Уваходзіла ў рэвалюцыйную народніцкую арганізацыю «Чорны перадзел», па рэкамендацыі якой, каб вызваліцца з-пад нагляду бацькі, у 1880 г. узяла фіктыўны (напачатку) шлюб з А.В. Бонч-Асмалоўскім і пасялілася ў маёнтку Блонь Ігуменскага павета (цяпер Пухавіцкі р-н). Падтрымлівала сувязь з кіраўніцтвам «Народнай волі», аказвала яму матэрыяльную дапамогу. У пачатку 1882 г. выехала ў Адэсу, вяла падпольную работу пад кіраўніцтвам В.М. Фігнер. У сакавіку 1882 г. арыштавана, з восені 1882 г. жыла ў Блоні пад публічным наглядам паліцыі. 3 сярэдзіны 1880-ых гг. разам з мужам арганізавала ў Блоні цэнтр рэвалюцыйнай прапаганды, дапамагала былым палітвязням, стварыла бібліятэку нелегальнай літаратуры, далучала да рэвалюцыйнай працы сваіх дзяцей Ірыну, Івана, Радзівона. Удзельнічала ў стварэнні і дзейнасці Блонскай сялянскай арганізацыі. У красавіку 1908 г. арыштавана, у лютым 1910 г. разам з мужам аддадзена пад суд, у сакавіку 1911 г. прыгаворана да 8-месячнага зняволення ў крэпасці. Летам 1917 г. сялянамі в. Блонь выбрана ў валасное земства. Апошні год жыцця правяла ў Доме ветэранаў рэвалюцыі ў Маскве.

Памерла ў 1929 г.
